
Bartzelona, 2025eko ekainaren 5a 

DBEAren eta APDCATren arteko akordioa, adimen artifizialeko 
sistemetan oinarrizko eskubideen gaineko eragina ebaluatzeko 
eredu kataluniarra euskal entitateen artean sustatzeko  

Datuak Babesteko Euskal Agintaritzak eta Datuak Babesteko Kataluniako Agintaritzak 
hitzarmen bat sinatu dute, euren esparruko entitateek Kataluniako FRIA eredua erabil 
dezaten adimen artifizialaren arriskuak identifikatzeko eta arrisku horiek arintzeko 
erreferentziako metodologia gisa. 

Datuak Babesteko Euskal Agintaritzaren (DBEA) lehendakari Unai Aberasturi Gorriñok eta 
Datuak Babesteko Kataluniako Agintaritzako (APDCAT) zuzendari Meritxell Borràs i Solék 
lankidetza-hitzarmen bat sinatu dute, oinarrizko eskubideen gaineko eragina ebaluatzeko 
eredu kataluniarra (FRIA) euskal antolakundeen artean bultzatzeko. Helburua da eredu hori 
euskal entitateentzat ere erreferentziako metodologia bihurtzea, pertsonentzako arrisku 
handiko egoeretan adimen artifizialak izan ditzakeen eraginak arintzerakoan.  

Akordio horrek agerian jartzen du bi entitateek konpromisoa hartu dutela datu pertsonalen 
babesaren eta adimen artifizialeko sistemen erregulazioan elkarlanean aritzeko. Hala, euren 
esparruko entitateen artean Kataluniako FRIA eredua sustatu nahi dute, oinarrizko eskubideen 
gaineko eraginaren ebaluazioa egiterakoan gida gisa erabiltzeko. Ebaluazio hori egitea 
nahitaezko eskakizuna da, baldin eta antolakundeek adimen artifiziala erabiltzen badute eta 
horrek pertsonen eskubideetarako arrisku handia badakar, Adimen Artifizialaren 
Erregelamenduaren arabera. Ebaluazio horren helburua da arriskuak identifikatzea eta 
arriskuok murrizteko eta arintzeko egokiak diren neurriak inplementatzea. 

Oinarrizko eskubideak adimen artifizialarekin 

Gauza bat gogora ekar daiteke: datuak babesteko kontrol-agintaritzak, adimen artifizialeko 
sistemak erabiltzean, oinarrizko eskubideak babesteko ardura duten agintaritza izendatu dira. 
Horrek esan nahi du arlo horretan sentsibilizazioa sustatu behar dutela, eta, horren haritik, 
gidak eta tresnak eskueran jarri behar dituztela, ordenamendu juridikoak ezartzen dituen 
eginbeharrak betetzen laguntzeko. 

Tresna horren helburua da bermatzea adimen artifiziala fidagarria dela eta gizakia ardatz 
duela, bereziki kontuan hartuta datuek eta teknologiak profilak eta ereduak marrazten dituztela 
pertsonengan eragina izateko. Gunean eredu teoriko bat du, zeina zenbait erabilera-kasu 
errealetan aplikatu baita. Hori guztia, hedapenaren arduradunek eta adimen artifizialeko 
sistemen hornitzaileek tresna errazak eta erabilgarriak eskura izan ditzaten, Adimen 
Artifizialaren Erregelamendua bete ahal izateko.  

Izenpetu den akordioaren bidez, alderdi bakoitzak bestearekin partekatuko ditu bere 
esparruan FRIA eredua inplementatzen deneko jarduketak edo erabilera-kasuak. Halaber, 
alderdi biek eredu hori praktikoki aplikatzeko elkarlanean aritzea erabaki ahalko dute, eta 
metodologia erabiltzearen ondoriozko emaitzak elkar trukatuko dituzte. Era berean, elkarri 
laguntza emango diote jarduera jakin batzuk egiteko eta prestakuntzako eta zabalkundeko 
jarduerak sustatzeko. 

